
ABSTRAK

Tamu telah wujud di Sabah sebelum kedatangan penjajah. Malah, tamu luar
bandar di Sabah wujud sebelum wujudnya kedai dan pasaraya mega yang ada
pada hari ini. Ketika itu, tamu adalah tempat pertemuan penting bagi masyarakat
tempatan untuk mendapatkan barangan keperluan harian mereka. Justeru, kajian
ini bertujuan untuk mengenal pasti apakah peranan tamu luar bandar di Batu 10,
Kota Belud, Sabah. Pendekatan kuantitatif digunakan dengan mengedarkan set
borang soal selidik sebanyak 80 responden yang terdiri daripada golongan peniaga
di tamu Batu 10, Kota Belud, Sabah. Pemilihan responden dilakukan secara rawak
kepada para peniaga. Kajian ini menggunakan analisis deskriptif bagi mengolah
data statistik seperti min, frekuensi, dan tabulasi melalui perisian SPSS. Hasil
analisis turut disokong dengan pendekatan kualitatif melalui pemerhatian dan
temubual dengan informan utama. Hasil dapatan kajian mendapati bahawa tamu
Batu 10 berperanan penting dalam pembangunan luar bandar dalam tiga aspek
iaitu ekonomi, sosial dan kelestarian persekitaran. Dalam aspek ekonomi, tamu
berperanan sebagai pusat pemasaran produk yang majoritinya terdiri daripada
golongan petani yang mengusahakan tanaman sendiri, mewujudkan peluang
pekerjaan dan sumber pendapatan, peluang perniagaan sehingga merentas ruang,
serta mewujudkan perkhidmatan pengangkutan. Dalam aspek sosial pula,
perniagaan di tamu mampu meningkatan taraf hidup responden, pembangunan
kemudahan, pembangunan insan, serta tarikan pelancong ke luar bandar. Malah,
tamu turut berperanan penting sebagai kemudahan untuk menjalankan aktiviti
sosial setiap tahun seperti perayaan Kaamatan atau dikenali sebagai pesta Badi.
Tamu secara tidak langsung memupuk semangat kemasyarakat dan keharmonian
antara kaum selaras dengan visi negara yang mementingkan perpaduan antara
kaum. Sementara dalam aspek kelestarian pula, tamu mampu mengalakkan
kelestarian alam melalui kesedaran peniaga untuk menjaga alam sekitar serta
menjamin kelestarian persekitaran budaya. Berdasarkan peranan tamu yang
dikenalpasti, langkah untuk mengukuhkan peranan tamu telah dicadangan dalam
kajian ini.



ABSTRACT

TAMU AND SOCIOECONOMIC DEVELOPMENT OF RURAL COMMUNITIES
IN TAMU BATU 10, KOTA BELUD, SABAH

Tamu has known by the local peoples have been existed in Sabah long before the
war and invaders arrived. At that time, tamu were an important meeting place for
local people to get their daily necessities. Hence, this study aims to identify the role
of a rural tamu located in Batu 10, Kota Belud, Sabah. Quantitative approach is
used by distributing a set of questionnaires to 80 random respondents which
comprising retailers and vendors operating around the area of Batu 10. After all
data obtained from the questionnaires; descriptive analysis techniques such as min,
frequency, and crosstabs were used and analysed in SPSS software. The results of
the analysis is also supported by qualitative approaches through observation and
interviews with key informants. The findings show that the Batu 10 tamu plays an
important role toward the local rural development in three main aspects; economic,
social and environmental sustainability. In terms of economy sustainability, tamu
itself play a role as a marketing center of mainly local products by farmers who
cultivate their own crops, establishing new jobs and income sources toward locals,
providing vast business opportunities location, and create transport services. In the
social aspect, business in the community is able to improve the living standards of
local retailers, traders and vendor. In addition, tamu also triggers the development
of facilities, community development, as well as become the attraction of tourists to
the countryside. In fact, tamu also play an important role in facilitating yearly
cultural celebration during Pesta Kaamatan which also known as the Pesta Badl.
Tamu unconsciously inject a sense of community and racial harmony to achieve our
nation’s vision to encourage racial unity. Sustainability wise, tamu are able to
promote the preservation of nature through the consciousness of local vendors and
farmers to preserve and manage their environment as well as to sustain local
culture. Recommendations to enhance tamu’s functions were proposed based on
functions identified in this research.

BAB 1

PENDAHULUAN

1.1 Pengenalan

Perniagaan dan pertanian merupakan aktiviti yang saling berkaitan dan dilihat
memainkan peranan penting dalam mengurangkan kemiskinan di negara miskin
dan negara yang belum mencapai pertumbuhan pertanian yang ketara (Kaaria,
2004). Menurut Kaaria (2004), pertumbuhan pertanian boleh menggalakkan
penurunan kadar kemiskinan melalui peningkatan produktiviti dan pendapatan hasil
pertanian serta menyebabkan harga bekalan makanan menjadi lebih murah dan
berpatutan bagi masyarakat di kawasan bandar dan luar bandar dan menjamin

bekalan pertanian yang mencukupi.

Sektor pertanian dalam kalangan petani luar bandar di Malaysia sering
mendapat perhatian dalam pembentukan pelbagai agenda pembangunan negara
seperti pembentukan Dasar Ekonomi Baru (DEB) (1971-1990), Dasar Perpaduan
Negara (DPN) (1991-1999) sehingga Dasar Wawasan Negara (DWN) (2000-2010)
(Nor Diana et. al, 2013). Hal demikian kerana sektor pertanian memainkan
peranan penting dalam pembangunan sosial dan ekonomi Malaysia. Pertanian
merupakan sektor keempat terpenting selepas sektor perkhidmatan, perindustrian,
dan sektor perlombongan dalam menjana pertumbuhan ekonomi negara (Malaysia,
2010). Walau bagaimanapun, sektor ini sering dikaitkan dengan masalah
kemiskinan terutama di kawasan luar bandar yang bergantung kepada pertanian
sebagai sumber pendapatan dan kelangsungan hidup (Nor Diana et. al., 2013).

Pelbagai usaha dilakukan oleh kerajaan bagi memastikan aktiviti pertanian
semakin berkembang. Ketika kemerdekaan negeri Sabah pada tahun 1963, Sabah
telah mencapai pertumbuhan ekonomi yang pesat dalam pelbagai sektor seperti
pertanian ladang, perusahaan pembalakan, perniagaan, perdagangan, dan
perkhidmatan khususnya di kawasan bandar di Sabah (Juhirin, 1988). Namun



begitu, perkembangan ekonomi di negeri Sabah mengalami pelbagai masalah
seperti ketidakseimbangan kawasan, sektor dan kaum khususnya di kawasan luar
bandar Sabah (Hassan, 2007). Justeru itu, DEB diperkenalkan pada tahun 1971
untuk menangani ketidakseimbangan ekonomi yang ketara pada ketika itu.

Semasa peringkat penggubalan DEB, kerajaan telah mengenalpasti bahawa
faktor ketiadaan sumber dana dan pendedahan kemahiran kepada masyarakat
serta peluang untuk menguruskan perniagaan sendiri menyebabkan bilangan
usahawan kaum bumiputera amat rendah berbanding dengan kaum minoriti lain di
Malaysia (Hassan, 2007). Berdasarkan Rancangan Malaysia Kesepuluh (RMKe-10)
(2010), pada tahun 1970 kajian mendapati bahawa 49.3% daripada penduduk
Malaysia hidup di bawah garis kemiskinan dengan 64.8% adalah masyarakat
Bumiputera, 39.2% masyarakat India dan 26.0% masyarakat Cina. Hasil kajian
mendapati bahawa majoriti masyarakat ini tinggal di kawasan luar bandar. Menurut
Hassan (2007), kajian ini mendorong kerajaan Malaysia untuk mewujudkan peluang
perniagaan berasaskan pertanian, penternakan dan perikanan khususnya di luar

bandar.

Salah satu peluang perniagaan yang berasaskan pertanian, penternakan
dan perikanan di Malaysia adalah pasar tani. Pasar tani mempunyai pelbagai jenis
namun mempunyai tujuan yang sama iaitu menjadi tempat bagi petani dan peniaga
untuk memasarkan hasil pertanian, penternakan dan perikanan secara terus tanpa
orang tengah (Lembaga Pemasaran Pertanian Persekutuan (FAMA), 2006). Dalam
erti kata lain, pasar tani merupakan medan pertemuan untuk pengeluar dan
pengguna yang telah menjadi institusi pemasaran utama di negara ini. Konsep
pasar tani yang bercirikan mudah alih dan bersuasana karnival dengan identiti
tersendiri telah dilancarkan pada 31 Januari 1985 di Johor Bharu (FAMA, 2006).
Pasar tani yang telah diwujudkan terdiri daripada pasar tani mega, pasar tani
desaraya, pasar tani borong, pasar tani kekal, pasar tani bunga, bazar, pasar
malam dan pasar basah. Penubuhan pasar tani ini bertujuan untuk melahirkan lebih
ramai petani yang bersikap responsif serta mempercepatkan proses pembangunan
sosioekonomi masyarakat iaitu selaras dengan Dasar Perpaduan Negara (DPN)
(FAMA, 2006).



Berbeza dengan negeri Sabah yang menjadikan kawasan tanah lapang
sebagai tempat pertemuan pengeluar dan pengguna yang menyerupai pasar tani
tetapi dikenali sebagai tamu yang wujud sejak 100 tahun yang lalu (Chong dan Low,
2008). Tamu merupakan sebahagian daripada kehidupan masyarakat di Sabah
yang telah wujud sejak 100 tahun yang lalu (Chong dan Low, 2008). Pada zaman
itu, tamu dilihat sebagai tempat pertemuan bagi mendapatkan hasil pertanian,
tempat pertukaran barang, menjual produk lebihan pertanian dan juga tempat

untuk berjumpa dengan kawan lama.

Namun kini, tamu dijadikan sebagai satu medium bagi meningkatkan
pembangunan sosioekonomi masyarakat luar bandar (Kementerian Kemajuan Luar
Bandar dan Wilayah (KKLW), 2010). Pembangunan luar bandar dilakukan oleh
pihak kerajaan bagi tujuan membanteras kemiskinan, merangsang dan menjana
pembangunan ekonomi luar bandar, melahirkan penduduk luar bandar yang
berdaya maju dan menggalakkan usahawan kecil luar bandar menceburi bidang
perniagaan (KKLW, 2010).

Kajian ini dijalankan bagi mengenalpasti peranan tamu luar bandar kepada
pembangunan sosioekonomi masyarakat luar bandar khususnya kepada peniaga
tamu Batu 10, Kota Belud, Sabah. Tamu luar bandar sudah sebati dengan
masyarakat luar bandar di Sabah dan mempunyai peranan kepada pembangunan
sosioekonomi masyarakat luar bandar. New Sabah Times (2008) menyatakan
bahawa:

"Sabah would not be Sabah without the tamu, and visitors to the 'Land
Below the Wind’ should not miss out on a visit a tamu”.

Perkataan ini membawa maksud tamu merupakan suatu simbolik bagi negeri Sabah
yang wajib dikunjungi oleh pelancong. Sehubungan dengan itu, tamu luar bandar di
Sabah dilihat mempunyai potensi dalam membangunkan sosioekonomi masyarakat
setempat atau luar bandar. Oleh itu, peranan tamu luar bandar perlu dikenalpasti
bagi memastikan tamu kekal relevan dari segi kepentingan kepada sosioekonomi

masyarakat luar bandar.



1.2 Permasalahan Kajian

Kegiatan tamu luar bandar telah wujud sejak dahulu lagi dan dipraktikkan oleh
penduduk di kawasan luar bandar. Tamu luar bandar pada ketika dahulu sangat
penting kepada pembangunan sosioekonomi masyarakat luar bandar (Chong dan
Low, 2008). Penglibatan peniaga di tamu luar bandar dilihat sebagai suatu yang
positif terhadap pembangunan sosioekonomi masyarakat luar bandar di Sabah
(Rimmber, 1999). Malah, kegiatan keusahawanan dalam aktiviti pasaran tempatan
mengeluarkan peniaga daripada belenggu kemiskinan yang dihadapi oleh
masyarakat di luar bandar (Abd Hair Awang et. al.,, 2013). Utusan Borneo (2013)
menyatakan bahawa kegiatan tamu di luar bandar telah membuka peluang dalam
membangunkan sosioekonomi dan meningkatkan taraf hidup masyarakat tempatan
luar bandar di Sabah.

Justeru itu, tamu yang melibatkan jual beli antara peniaga dan pengguna
mendapat perhatian dalam Kementerian Pertanian dan Industri Asas Tani Malaysia
(KKLW, 2010). Pelbagai dasar dan program yang diperkenalkan oleh kementerian
ini bagi menggalakkan penglibatan peniaga di luar bandar mahupun di kawasan
pekan atau bandar (KKLW, 2010). Dengan kerjasama KKLW dan FAMA penubuhan
tamu bertujuan untuk menghasilkan petani yang lebih responsif serta
mempercepatkan proses pembangunan sosioekonomi khususkan kepada petani
selaras dengan DPN yang mana memastikan pembangunan ekonomi yang
seimbang antara masyarakat luar bandar dengan bandar.

Antara program keusahawanan yang dijalankan oleh pihak kerajaan adalah
tamu, pasar tani, pasar tani mega, karavan tani, pasar tani kekal dan pasar tani
desaraya (FAMA, 2016). Malah, FAMA dengan kerjasama pihak kerajaan turut
mewujudkan kegiatan ini untuk kepentingan penduduk luar bandar bagi meluaskan
pasaran pertanian, memperkuatkan kuasa tawar menawar, mengurangkan
pergantungan pengeluaran kepada orang tengah, meningkatkan pendapatan petani,
medan bagi memperkenalkan barangan keluaran tani, menggalakkan dan
menyediakan tempat bagi memasarkan hasil keluaran khususnya kepada kaum
bumiputera dan menggalakkan kaum tani khususnya kaum bumiputera dalam
bidang perniagaan (FAMA, 2016).



Bagaimanapun, sejajar dengan perkembangan semasa, terdapatnya
pembangunan yang boleh mengancam aktiviti tamu di kawasan luar bandar seperti
pembinaan bangunan atau pasaraya besar dan menyebabkan tamu tradisional
semakin dilupakan. Hal ini dibuktikan melalu kajian yang dilakukan oleh Maritfa dan
Mohammad Mukti (2013) yang menyatakan bahawa pasar tradisional semakin
terancam dan menjangkakan bahawa 5 tahun atau 10 tahun ke hadapan pastinya
tamu tradisioanal ini akan terjejas sejajar dengan urbanisasi di kawasan pinggir
bandar. Hal ini menyebabkan fungsi-fungsi tamu kepada sosioekonomi masyarakat
di kawasan luar bandar khususnya terjejas. Justeru itu, kajian ini dilakukan bagi
menyingkap dan mengenali fungsi-fungsi tamu terhadap sosioekonomi masyarakat
di kawasan luar bandar dengan menjadikan tamu Batu 10 sebagai kajian kes untuk
menilai peranan tamu dalam pembangunan sosioekonomi. Kajian ini juga akan
mengetengahkan cadangan langkah yang strategik untuk memantapkan peranan
tamu kepada pembangunan masyarakat di luar bandar.

Bukan itu sahaja, tamu juga berfungsi sebagai tempat yang dijadikan
sebagai tempat pertemuan bagi menjalankan perniagaan tani, mendapatkan
keperluan harian dan tempat untuk berjumpa dengan kawan lama sejak dahulu
kala (Chong dan Low, 2008). Namun selaras dengan pembangunan semasa yang
berlaku di tamu luar bandar Sabah, dapat dilihat bahawa tamu juga telah
beradapatsi dengan aktiviti ekonomi masyarakat Sabah di mana fungsi tamu bukan
lagi hanya sebagai tempat pertemuan penduduk untuk mendapatkan barangan.
Sebaliknya, tamu dilihat sebagai aktiviti yang mempunyai kepentingan dan peranan
yang sangat penting kepada masyarakat Sabah. Namun kepentingan dan peranan
tamu kepada masyarakat di Sabah masih kurang jelas dan menjadi tanda tanya
kerana kurangnya kajian yang melingkupi kepentingan dan peranan tau di Sabah
terhadap masyarkat secara khusus. Justeru itu, kajian ini perlu dilakukan bagi
mengenalpasti kepentingan dan peranan sebenar tamu luar bandar kepada peniaga
dan masyarakat luar bandar Sabah khususnya di lokasi kajian iaitu tamu Batu 10,
Kota Belud, Sabah.

Selain itu, kajian berkaitan dengan peniaga dan perniagaan pasar malam,
pasar tani dan pasar-pasar seumpamanya ini di Malaysia telah lama dijalankan.
Namun begitu, kajian berkaitan dengan tamu di Sabah masih kurang dijalankan.



Dalam disiplin ilmu sejarah, kajian berkaitan sejarah tamu di Sabah telah ditulis
oleh Chong dan Low pada tahun 2008. Bagi aspek disiplin ilmu pelancongan pula,
Larence (2005) telah menulis kajian berkaitan dengan tamu sebagai pemacu
pelancongan di Tamu Satok, Sarawak. Jurry Foo ef. al, (2014) juga telah
melakukan kajian berkaitan kelangsungan pasaran ubat tradisional di beberapa
tamu di Sabah. Selain itu, kajian berkaitan dengan seni dan budaya turut pernah
dikaji oleh Ismail Ibrahim (2013) dan Rimmber (1991). Sungguhpun begitu, kajian
berkaitan dengan peranan dan kepentingan tamu di Sabah masih kurang dijalankan.
Kurangnya kajian yang berkaitan dengan kajian tamu menarik penyelidik untuk
membuat kajian berkaitan dengan peranan dan kepentingan tamu di kawasan luar
bandar di Sabah.

Oleh itu, kajian ini diharap dapat memenuhi lompang kajian berkaitan
dengan peranan tamu luar bandar dan cadangan untuk memantapkan peranan
tamu di Sabah khususnya kepada masyarakat luar bandar. Malah, pada masa Kkini
juga, kajian berkaitan dengan tamu dan pembangunan sosioekonomi sangat
penting dalam usaha untuk memperkenalkan dan mengekalkan kewujudan tamu di
luar bandar Sabah. Oleh itu, kajian ini bertujuan untuk mengenalpasti peranan
tamu yang berlaku selaras dengan perkembangan semasa pada masa kini dan
seterusnya menyumbang kepada pengisian lompang kajian dalam disiplin kajian

tamu khususnya dalam bidang geografi manusia dan geografi ekonomi.

1.3 Persoalan Kajian
Berdasarkan permasalahan kajian yang dijelaskan, beberapa persoalan kajian
dikenal pasti seperti berikut:

i. Apakah aktiviti yang dijalankan di tamu di Batu 10, Kota Belud, Sabah?

ii. Apakah peranan tamu kepada pembangunan sosioekonomi penduduk luar
bandar di Sabah?

iii. Apakah langkah yang sesuai untuk mengukuhkan peranan tamu sebagai

pemangkin kepada pembangunan sosioekonomi masyarakat luar bandar.





